
В О В Е Д

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со Законот за пожарникарството („Сл. весник на РМ“ бр. 67/04 и 81/07) се уредува формирањето, организирањето и дејствувањето на противпожарните единици, доброволните противпожарни здруженија, гаснењето на пожарите, како и условите за производство, ставање во употреба и одржување на уредите, опремата и средствата за гаснење на пожари. Законот го дефинира пожарникарството како работа чие трајно и непречено извршување го обезбедува Република Македонија и општините и градот Скопје, односно општините во градот Скопје во согласност со закон.  Пожарникарството е работа од стручен и хуманитарен карактер од јавен интерес. Пожарникарството е дел од единствениот систем за заштита и спасување во Републиката.
 Во 2007 година, Законот е изменет, во насока на усогласување со Законот за прекршоците
 
Започнувајќи од 2004 кога законот е донесен, па до утврдувањето на потребата од изменување и дополнување настанати се промени во областа која се уредува со законот. 

Врз основа на еден од заклучоците усвоени од Владата  на Република Македонија на Седумдесет и петата седница одржана на 31.07.2012 година по повод разгледаната Информација за актуелната состојба со пожарите на територијата на Република Македонија и задолжението дадено во истиот, Министерството за одбрана во својсгво на координатор, формира работна група со претставници од Министерството за земјоделство, шумарство и водостопанство, Центарот за управување со кризи, Дирекцијата за заштита и спасување, Заедницата на единиците на локалната самоуправа,  Јавното претпријатие за стопанисување со државни шуми „Македонски шуми“ и Националниот координатор за намалување на ризици од катастрофи. По извршената анализа на сите законски и подзаконски акти од аспект на надлежноста во ситуација на пожари и поплави со цел предложување на мерки за подобрување на можностите за интервенција и превенција во ситуација на пожари и поплави со казнени мерки поради непочитување на истите, работната група достави Информација со која ја информираше Владата за извршената анализа според дадената задача. Владата на Осумдесет и петата седница одржана на 18.09.2012 година ја разгледа Информацијата, а според еден од предложените и усвоени заклучоци задолжено е Министерството за одбрана во соработка со Дирекцијата за заштита и спасување во определен рок да достават до Владата Предлог - закон за дополнување на Законот за пожарникарството. („Сл. весник на РМ“ бр.67/04 и 81/07).

Предлогот на законот за изменување и дополнување на Законот за пожарникарството, опфаќа неколку суштински поглавја, а се со цел да се постигне усогласување со настанатите состојби во општествениот живот и нивно преточување во правни норми. 

.

II. ЦЕЛИ, НАЧЕЛА И ОСНОВНИ РЕШЕНИЈА

Целта на предложените изменувања и дополнувања на Законот за пожарникарството е да се постигне усогласување на реалните настанати потреби, а со тоа и доуредување на областа која се опфаќа со законот.

Наведените изменувања и дополнувања во законскиот текст се одраз на настанатата потреба од нивно усогласување со реалните состојби на она што го уредуваат 

Предлогот на закон за изменување и дополнување на Законот за пожарникарството се заснова врз истите начела на кои е заснован Законот за пожарникарството.

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА
Предлогот на законот за изменување и дополнување на Законот за пожарникарството нема да предизвика фискални импликации врз Буџетот на Република Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ НА ОДДЕЛНИ СУБЈЕКТИ

Со спроведувањето на одредбите на Предлогот на законот за изменување и дополнување на Законот за пожарикарството, не се предизвикуваат дополнителни материјални обврски за одделни субјекти. 

Предлог на Закон 

за изменување и дополнување на Законот за пожарникарството

Член 1


Во Законот за пожарникарството („Службен весник на Република Македонија“ бр. 67/04 и 81/07), во  членот 5 по ставот (3)  се додаваат два нови става (4) и (5), кои гласат:

„(4)  Противпожарните единици од ставот (3) на овој член ќe ги покриваат следните општини: Битола  за општините Новаци и Могила; Велес за општините Градско и Чашка; Гевгелија за општините Богданци и Дојран; Гостивар за општините: Врапчиште, Боговиње и делот Маврово од општината Маврово - Ростуше; Кочани за општините Зрновци и Чешиново; Кумaново за општината: Липково; Охрид за општината Дебарца; Прилеп за општините Долнени и Кривогаштани; Струмица за општините Босилово, Василево и Ново Село; Тетово за општините Брвеница, Јегуновце и Теарце; Штип за општината Карбинци; Кавадарци за општината Росоман; Дебар за општината Центар Жупа и делот Ростуше од општината Маврово -Ростуше; Берово за општината Пехчево; Делчево за општината Македонска Каменица; Крива Паланка за општината Ранковце;  општината Струга за општината Вевчани; Кичево за општините Вранешница, Другово, Зајас и Осломеј; општината Македонски Брод за општината Пласница; општината Радовиш за општината Конче; општината Свети Николе за општината Лозово, општината Неготино за општината Демир Капија  и градот Скопје за општините Петровец, Илинден, Арачиново, Чучер - Сандево, Сопиште, Студеничани и Зелениково. 

(5) За формирање на противпожарните единици од ставовите (3) и (4) на овој член, советите на општините и Советот на град Скопје донесуваат одлука.“

Ставот (4) станува став (6).

По ставот (5) кој станува став (7) се додава нов став (8)  

„ (8)  Противпожарните единици од ставот (4)  на овој член, покривањето ќе го вршат  се до донесувањето и влегувањето во сила на одлуката од став (5) на овој член. .“

Член 2

Членот 6 се менува и гласи:

                                                                          „Член 6

(1) Минималниот број   на   професионални пожарникари   во   противпожарните  единици  од член 5 ставовите (3) и (4) од овој закон, треба да изнесува:
-во општините до 10.000 жители - девет професионални пожарникари;
-во  општините  од  10.000  до   15.000  жители   -  13  професионални  пожарникари;
-во  општините  од   15.000 до  24.000  жители   -   17  професионални  пожарникари;
-во општините со над 24 000 жители – еден професионален пожарникар на 1 500 жители.
(2) Покрај критериумите од став 1 на овој член, бројот  на професионални  пожарникари зависи и од големината на подрачјето кое го покрива  противпожарната единица, степенот на загрозеноста од пожари, видот на објектите што се заштитуваат, бројот и големината на противпожарните единици во правните лица и  бројот и големината на доброволните противпожарни единици.                                                                                                                                                                                                                                               

(3) Утврдениот број на професионални пожарникари на противпожарните единици според критериумите од ставот (1) на овој член, а кои покрај својата општина ги покриваат и соседните општини кои не формирале противпожарни единици, се зголемува соодветно на  бројот  на  нивните жители.
(4) Општината   која   согласно   овој   закон   нема   формирано противпожарна единица, задолжително учествува во финансирањето на противпожарната единица која го покрива нејзиното подрачје.
(5) За висината на учеството од став (4) на овој член, општините склучуваат меѓусебен договор, а износот не може да биде помал од финансиските трошоци за зголемениот број на пожарникари утврден согласно став (3) на овој член.“
Член 3

 Во член 7 по ставот (4) се додава нов став (5), кој гласи :

„(5) Обуката на сезонските пожарникари ја спроведува Центарот за обука на Дирекцијата.“

  Ставот (5) станува став (6).

Член 4


Во член 8 во ставот (2) по зборот „службата“ се додаваат зборовите „начинот на изведување на настава и обука, преглед и одржување на техничката опрема“.

Член  5 


Во член 11  став (2) во алинејата 2 зборовите „или средно образование од друга насока  и образование за противпожарен техничар“ се бришат.

Ставот (3) се менува и гласи: 

„ (3) Психофизичката и здравствената способност од ставот (2) алинеја 1  на овој член, ја утврдува овластена здравствена установа согласно закон“.

Член 6


По членот 11 се додаваат единаесет нови членови 11-а, 11-б, 11-в, 11-г, 11-д, 11-ѓ, 11-е, 11-ж, 11-з,  11-ѕ и 11-и , кои гласат:
„Член 11-а
 Професионалните пожарникари се службени лица на кои поради работа на особено тешки и по здравјето штетни работни места согласно Законот за пензиското и инвалидското осигурување, стажот на осигурување им се смета со зголемено траење, така што секои 12 месеци ефективна работа се сметаат како 15 месеци стаж на осигурување.
  Член 11- б

(1) Работниците на противпожарните единици се стекнуваат со звања врз основа на видот на образованието, работниот стаж и работното место. 

(2) За пожарникарите  се утврдуваат следните звања:

1. Командант на бригада
2. Заменик командант на бригада

3. Помошник командант на бригада

4. Командир на територијална противпожарна единица

5. Заменик командир на теритпријална противпожарна единица   

6..Командир на чета

7. Заменик командир на чета

8. Командир на вод (потцентар)

9. Командир на Командно оперативен центар

10. Командир на одделение

11. Водич на група 

12. Водич на група возачи

13. Пожарникар спасител

14. Пожарникар  спасител возач на специјално возило

15. Пожарникар - раководител на противпожарен сервис

16. Пожарникар - раководител на механичка работилница

(3) Звањата од ставот 2 на овој член истовремено се чинови на работниците на противпожарните единици.
   Член 11 - в

За приправниците за професионални пожарникари се применуваат прописите за работните односи  и колективниот договор.

Член 11- г
(1) Професионалниот пожарникар е должен по наредба на непосредно претпоставениот работите и задачите да ги извршува и подолго од полното работно време, ако е тоа нужно заради нивно успешно и навремено извршување.

(2) На професионалниот пожарникар за работата подолга од полното работно време му припаѓа паричен надоместок или слободни денови, согласно прописите за работни однос и колективните договори.

Член 11 –д

Професионалниот пожарникар за кој со одлука на здравствената комисија ќе се утврди дека е неспособен за вршење на работите заради нарушена психофизичка или општа здравствена способност која настапила како последица од повреда при работа или професионална болест, се распоредува на работно место кое одговара на видот и степенот на неговото образование и здравствената состојба. 

Член 11 - ѓ
(1) Пожарникарот кој ќе го загуби животот при вршењето или во врска со вршењето на  работата ќе се погребе на трошок на општината во чија противпожарна единица бил ангажиран.


(2) На семејството на пожарникарот од ставот (1) на овој член  му припаѓа еднократен надоместок во висина на вкупниот износ од остварените плати во последните 12 месеци.
 Член 11 - е

(1) Пожарникарот може да се упати на работа во странство за извршување на оперативна работна задача врз основа на меѓународните договори за соработка ратификувани согласно Уставот на Република Македонија.

2) Во согласност со меѓународните договoри за соработка ратификувани согласно Уставот на Република Македонија пожарникарот може да биде упатен во странство на обука или да учествува во меѓународни активности за гаснење на пожар, врз основа на одлука на Владата на Република Македонија.
Член 11 - ж


Во случај професионалниот пожарникар вон работното време да се затекне на место каде што има пожар, должен е да ги преземе неопходните мерки според околностите на пожарот, заради заштита на животот, личната сигурност и имотот на граѓаните. 
  Член 11 - з

Ако против пожарникарот се води кривична, прекршочна или друга постапка заради употреба на присилба или заради други интервенции во врска со вршење на службата, како и заради учество во сообраќајна незгода со моторно возило или незгода причинета со друг вид средство при вршење на службата, по негово барање општината му обезбедува бесплатна правна помош во врска со водењето на постапката.                                                                                

   Член 11 - ѕ
(1) Професионалниот пожарникар не смее да носи или да истакнува партиски симболи во просториите и службените возила, партиски да се организира или делува во единицата.

(2) Професионалниот пожарникар не смее во униформа на единицата да присуствува на партиски активности и манифестации, освен ако е на извршување на службена задача.“
Член  11-и


       Пред донесувањето на прописите кои согласно овој закон ги донесува директорот на Дирекцијата, а се однесуваат на правата и обврските на пожарникарите и на работата на територијалните противпожарни единци задолжително се консултира Заедницата на единиците на локалната самоуправа.

Член 7 


 Во член 12 ставот (1) се менува и гласи: 

„ (1) Стручното оспособување за пожарникари од членовите 5 и 14 од овој закон, се врши во Центарот за обука на Дирекцијата според Програма за стручно оспособување на пожарникари.“.“

По ставот (1) се додаваат три нови става (2), (3) и (4), кои гласат:

„ (2) По завршувањето на обуката од ставот 1 на овој член, учесниците полагаат стручен испит пред комисија формирана од директорот на Дирекцијата, составена од три члена, со високо образование од областа на тематските содржини од програмата за обука.


(3) На учесниците кои успешно го завршиле стручното оспособување од ставот (1) на овој член,  Дирекцијата им издава уверение.


(4) Директорот на Дирекцијата ја донесува програмата од став (1) на овој член и ги пропишува формата и содржината на образецот на уверението од став (3) на овој член.“


Ставовите (2) и (3) стануваат  ставови  (5) и (6). 

Член 8

Во член 14 ставот (1) се менува и гласи:

„(1) Противпожарни единици за сопствени или заеднички потреби формираат правните лица кои произведуваат:

а)  смоли и експлозиви; складираат, произведуваат и манипулираат со запални течности и гасови,

б) имаат над 500 вработени во:

- хемиската индустрија;

- црна и бела металургија, металопреработувачка индустрија;

- производство на пластични маси и предива;

- текстилна индустрија;

- дрвно - преработувачка индустрија;

- индустрија за хартија; и

- индустрии со зголемена опасност од појава на пожари, експлозии или други техничко - технолошки несреќи.“
Член 9

 Во член 16 во ставот (1) зборовите „или средно образование од друга насока и образование за противпожарен  техничар“ се бришат.


 Во ставот (2) алинејата 2 се менува и гласи:

„- да има завршено средно образование – техничка насока IV степен и“

По алинејата 2 се додава нова алинеја 3, која гласи:

„- да има уверение за стручно оспособување за пожарникар.“
Член 10


Во членот 18 зборовите „еднаш годишно“ се заменуваат со зборовите „на секои поминати 18 месеци на работа. “

Член 11


Во член 33 ставот (1) се менува и гласи:

„(1) Кога во гаснењето на пожарот учествуваат две или повеќе противпожарни единици, со гаснењето на пожарот раководи одговорното лице со највисок чин. “

По ставот (1) се додава нов став (2), кој гласи:

„(2) Кога во гаснењето на пожарот учествуваат две или повеќе противпожарни единици, а одговорните лица се со ист чин, со гаснењето на пожарот раководи одговорното лице на противпожарната единица која прва почнала да го гасне пожарот.“

Ставовите (2) и (3) стануваат ставови (3) и (4).“

Член 12

 Во член 34 во ставот (2)  зборовите  „одговорното лице во тоа правно лице,  согласно со неговиот план за заштита од пожари“ се заменуваат со зборовите „одговорното  лице на  противпожарната единица во  соработка со одговорното лицето од правното лице. “
Член 13


(1) Во член 43 во ставот (1)  зборовите „за тоа“се заменуваат со зборовите „во рок од десет дена писмено“.

Член 14

 Во членот 45 по ставот (2) се додава нов став (3), кој гласи: 

 “(3) Правното лице ги покрива трошоците за добивање на овластувањето во износ од 100 евра во денарска противвредност според средниот курс на Народната банка на Република Македонија, на денот на уплатата, кои се уплаќаат на сметката на Дирекцијата.

 Ставовите (3),(4) и (5) стануваат ставови (4),(5)и (6). 
 Во ставот (6), кој станува став (7) по зборот „член“ се додаваат зборовите „времено за шест месеци или трајно“.


По ставот (7) кој станува став (8) се додаваат три нови става (9), (10 и (11)), кои гласат:


„ (9) Времено одземање на овластувањето на правното лице се врши во следните случаи:

- ако не ја извести Дирекцијата во рок од 10 дена за настанатата промена на исполнетоста на условите и критериумите врз основа на кои го има добиено овластувањето;

- ако во текот на работата настанале промени поради кои повеќе не ги исполнува условите и критериумите потребни за добивање на овластувањето или 

- ако работите за кои го има овластувањето ги врши спротивно на став (3) на овој член.

(10) Трајно одземање на овластувањето на правното лице се врши ако и по истекот на временото одземање на овластувањето, правното лице не ги отстрани недостатоците констатирани со решението за времено одземање на овластувањето. Правното лице на кое трајно му е одземено овластувањето нема право да се регистрира за вршење на дејност од ставот 1 на овој член.

(11) Директорот на Дирекцијата на предлог на инспекторот за заштита и спасување донесува решение за одземање на овластувањето од став (2) на овој член.“

Ставот (7) станува став (12).

Член 15


 Во членот 48 во ставот (1) се додава нова реченица која гласи: „Проверката ја врши комисија од три члена која ја формира градоначалникот на општината, составена од еден претставник од општината и двајца претставници од противпожарната единица“


 Во  ставот (2) точката се заменува со запирка и се додаваат зборовите „како и начинот на работата на комисијата од став (1) на овој член.“

Член  16 


Во членот 50 во ставот (2) точката се брише и се додаваат зборовите „и за потребите на авионите за гаснење пожари на Дирекцијата (сервисирање, годишен преглед, осигурување, набавка на резервни делови, гориво и други потреби)“.

Член 17 


 Во членот 51 во воведната реченица зборот „обезбедуваат“ се заменува со зборот „наменети“.

Член 18


Во членот 52 по ставот (1) се додаваат два нови става (2) и (3,) кои гласат:

„(2) Противпожарниот сојуз на Република Македонија е должен да  издвои  најмалку 60% од финансиските средства од став (1) на овој член за финансирање на работата на противпожарните сојузи  на општините и за опремување на доброволните противпожарни друштва и доброволните противпожарни единици.

(3) Противпожарниот сојуз на Република Македонија, средствата од став 2 на овој член ги уплатува на сметка на противпожарните сојузи на општините најдоцна седум дена од пристигнатата уплата на неговата сметка, во процент сразмерно на бројот на противпожарните сојузи на општините.“
Член 19

Членот 53 се менува и гласи: 

„(1) Надзор над спроведувањето на одредбите од овој закон и прописите донесени врз основа на овој закон го врши Дирекцијата .“

(2) Инспекциски надзор над спроведувањето на одредбите од овој закон и прописите донесени врз основа на овој закон го вршат инспектори за заштита и спасување“.

(3) Надзорот и инспекцискиот надзор се врши согласно Законот за заштита и спасување и Законот за инспекциски надзор. “
Член 20


(1) Во членот 54 став (1) по алинеја 6 се додаваат четири нови алинеи, кои гласат:


„- не формира противпожарна единица согласно членот 14 став  (1) од овој закон;


-   не постапи согласно 49 став (1) алинеја 3 и 4 од овој закон;


-  не постапи согласно член  51 став (1) алинеја 3 од овој закон и

-  не постапи согласно  членот 52 став (2) и (3) од овој закон.

Член 21


(1) Во членот 55 став (1) по алинеjа 7 се додаваат осум нови алинеи, кои гласат:


„ -не постапи согласно членот 7 став (1) од овој закон;


- не постапи согласно членот 17 од овој закон;


- ако користи уреди, опрема и средства за гасење на пожари спротивно на членот 44 став (2) од овој закон;


-  ако не постапи согласно членот 45 став (4) од овој закон;


-  ако не постапи согласно членот 45 став (5) од овој закон;


-  не ги исполнува условите согласно членот 46 став (3) од овој закон;


-  нема овластување согласно членот 46 став (4) од овој закон и


- немаат положено стручен испит согласно членот 46 став (6) од овој закон.“

Член 22

               Во членот 56 по ставот (4) се дoдаваат два нови става (5) и (6), кои гласат:

„(5)  Глоба во износ од 150 до 300 евра во денарска противвредност ќе му се изрече за прекршок на одговорното лице на единицата на локалната самоуправа ако постапи спротивно на член 11 ставови (1) и (2) од овој закон;

(6)  Глоба во износ од 150 до 300 евра во денарска противвредност ќе му се изрече за прекршок на одговорното лице во правното лице ако постапи спротивно на член 27 од овој закон.“

Член  23


По членот 57 се додава нов член 57-а, кој гласи:

                                                                           „Член 57-а

(1) За прекршоците утврдени во членовите 54, 55, 56 и 57 од овој закон прекршочната постапка се води согласно Законот за заштита и спасување.

(2) Пред поднесување на барање за поведување на прекршочна постапка за прекршоците предвидени со овој закон, се врши порамнување согласно Законот за прекршоците.“

                                                     Преoдни и завршни одредби

Член  24

Работниците на противпожарните единици кои засновале работен однос до денот на влегувањето во сила на овој закон, продолжуваат да работат на работните места во звањата на кои се распоредени пред денот на влегувањето во сила на овој закон.

Член 25

До отпочнувањето на примената на одредбите од член 5 става 1 со кој се менува член 11 став 2 алинејата 2 и одредбата од член 9 став 2 со кој се менува член 16 став 2 алинејата 2, како пожарникар може да се вработи лице кои има завршено средно образование и има уверение за завршено стручно оспособување  за пожарникар согласно членот 7 од овој закон.

Лицето од став 1 на овој член е должен да се стекне со соодветно образование најдоцна две години од денот на отпочнувањето на примената  на одредбата од член 5 став 1 со кој се менува член 11 став 2 алинејата 2 и одредбата од член 9 став 2 со кој се менува член 16 став 2 алинејата 2, во спротивно му престанува работниот однос.

Член  26

 Подзаконските акти предвидени со овој закон ќе се донесaт во рок од една година од влегувањето во сила на овој закон.

     Член  27
Се овластува Законодавно - правната комисија на Собранието на Република Македонија да утврди пречистен текст на Законот за пожарникарството.      
                                                               Член 28

Овој закон влегува во сила осмиот ден од денот на објавувањето во „Службен весник на Република Македонија“, освен одредбата од член 5 став 1 со кој се менува член 11 став 2 алинејата 2 и одредбата од член 9 став 2 со кој се менува член 16 став 2 алинејата 2, кои ќе отпочнат да се применуваат од 1 септември 2017 година.

О Б Р А З Л О Ж Е Н И Е

на Законот за изменување и дополнување на Законот за пожарникарството
I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГОТ НА ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ПОЖАРНИКАРСТБВОПТО

- Во член 1 од предложените изменувања и дополнувања се предвидува проширување на територијата на дејствување на пожарникарските единици од општините каде се формирани во општините каде не се формирани со временска определба дека ќе дејствуваат се до моментот на формирање на противпожарни единици во општините каде не постојат,  односно се до донесувањето на одлука од страна на општината за формирање на своја противпожарна единица.

- Со членот 2 од предложените изменувања и дополнувања се менува членот 6 од постојниот закон во кој е предвиден минималниот број на професионални пожарникари,  така што бројот на професионални пожарникари кој е потребен да биде во состав на противпожарните единици во општините каде такви постојат зависи од бројот на жители. Освен бројот на жители кој е потребен за формирање на противпожарни единици се прецизираат и останатите критериуми како што се големината на подрачјето кое го покрива                                                                                                                                                                                                                                                                             противпожарната единица, степенот на загрозеноста од пожари, видот на објектите што се заштитуваат, бројот и големината на противпожарните единици во правните лица и бројот и големината на доброволните противпожарни единици. При гаснење на пожари во општините кои не формираат противпожарна единица, бројот на професионални пожарникари кои ги покриваат таквите општини се зголемува соодветно со бројот на нивните жители. Општините кои немаат формирано противпожарни единици ќе учествуваат во  финансирањето на општината која го покрива тоа подрачје, а висината на средствата со кои ќе учествува општината ќе се уреди со договор.

- Со членот 3 од предложените изменувања и дополнувања се прецизира дека субјект кој ја врши обуката за сезонските пожарникари е Центарот за обука на Дирекцијата за заштита и спасување

- Со членот 4, обврската на директорот на Дирекцијата поблиску да ги  пропише правилата за вршење на служба и другите задачи утврдени во членот 8 се проширува и со пропишување на „начинот на изведување на наставата и обуката, преглед и одржување на техничката опрема“, а се во врска со функционирањето на противпожарните единици. 

- Со членот 5 од предложените изменувања и дополнувања се прават интервенции во члeнот 11 со прецизирање на образованието кое треба да го има лицето кое се прима на работа како пожарникар, како и психофизичката и здравствената способност на пожарникарите која ќе ја утврдува овластена здравствена установа. 

- Со членот 6 од предложените изменувања и дополнувања се додаваат единаесет нови членови со кои се уредуваат права и обврски за лицата вработени како пожарникари кои произлегуваат од работниот однос: бенефициран стаж, стекнување со звање, извршување на работни задачи кои траат подолго од работното време, прераспоредување поради губење на работна способност, надомест во случај на смрт на пожарникарот, упатување на работа во странство, обезбедување на бесплатна правна помош, неистакнување на партиски симболи во службени простории и службени возила и сл. Освен наведените изменувања и дополнувања со додавaње на нов член 11-и се потенцира и значењето на Заедницата на единиците на локалната самоуправа во процесот на донесување на прописи од областа на работата на територијалните противпожарни единици и правата на пожарникарите. Сето тоа преку мрежата на пожарникар кои се во рамките на ЗЕЛС.

-  Со членот 7 од предложените изменувања и дополнувања се предвидува стручното оспособување на пожарникарите да го врши Дирекцијата за заштита и спасување во Центарот за обука. По извршената обука се полага стручен испит пред соодветна комисија за што се добива уверение.

- Со членот 8 од предложените изменувања и дополнувања се прецизира обврската за формирање на противпожарни единици за сопствени и заеднички потреби на правните лица и се утврдуваат критериумите за нивно формирање, односно кои правни лица формираат противпожарни единици..

-  Со членот 9 од предложените изменувања и дополнувања се прецизира дека пожарникарот треба да има завршено средно образование – противпожарен техничар, но да исполнува и посебни услови (освен здравствена и психофизичка способност) како средно образование - техничка насока и уверение за стручно оспособување за пожарникар. 

- Со членот 10 од предложените изменувања и дополнувања се менува временскиот период за лекарски прегледи.

- Со членот 11 и 12 од предложените изменувања и дополнувања се прецизира раководењето при гаснењето на пожари.

- Со членот 13 се прецизира рокот во рамките на кој противпожарните единици имаат обврска да ја известат Дирекцијата за заштита и спасување и општината која ги формирала за сите активности преземени во врска со гаснењето на пожарите. 

- Со членовите 14 и 15 се врши доуредување на одредбите од Главата: „Уреди, опрема и средства за гаснење на пожари“, односно се прецизира износот кој правното лице треба да го плати за добивање на овластување за одржување и сервисирање на стабилни инсталации за откривање, јавување и гаснење на пожари и откривање на експлозивни смеси како и одземањето на веќе даденото овластување кое се предлага да биде времено  ( за шест месеци ) или трајно, а вршење на контрола на опремата на противпожарните единици се предлага да го спроведуваат Комисии. Се уредуваат сите случаи кога може да дојде до времено одземаање на овластувањето.

-  Со членот 16 се врши проширување на намената на користењето на средствата наплатени од премиите за осигурување на имот од пожар за да се наменат и за сервисирање, годишен преглед, осигурување, набавка на резервни делови и гориво и сите останати потреби за авионите за гаснење на пожари.

- Членовите 17 и 18 од предложените изменувања и дополнувања се однесуваат на начинот на финансирање при што се предлага Противпожарниот сојуз на Република Македонија да издвојува одреден процент од наплатените премии за осигурување на имот од пожари и да го уплаќа на сметка на противпожарните сојузи на општините .

- Членот 19 од предложените изменувања и дополнувања се однесува на надзорот над спроведувањето на одредбите на Законот за пожарникарството како и прописите кои се донесени, односно се предлага тоа да биде во надлежност на Дирекцијата за заштита и спасување и инспекторите за заштита и спасување што воедно е усогласување со Законот за заштита и спасување и Законот за инспекциски надзор..  

- Членовите 20, 21 и 22 од предложените изменувања и дополнувања се однесуваат на воведување на нови прекршоци во  врска со непочитувањето на одредбите од законот, а кои не биле предвидени.

- Членот 23 претставува усогласување со Законот за прекршоците („Сл. весник ан РМ“ бр. 62/06,51/11) на начин што е уредено дека може да му се предложи порамнување на сторителот на прекршокот пред да се поднесе барање за поведување на прекршочна постапка и се уредува надлежноста за водење прекршочна постапка и да изрекува прекршочна санкција.

Со Главата Преодни и завршни одредби (членови, 24, 25, 26 и 27) за одредени решенија кои се содржани во предложените изменувања и дополнувања се остава време за нивно имплементирање во правниот систем (пр. предвидените измени во законот потребни за да се стане пожарникар, кои се однесуваат на образованието, )

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Решенијата содржани во предложените одредби се меѓусебно поврзани и ја отсликуваат потребата од изменување и дополнување на Законот за одликувања и признанија на Република Македонија

III.    ПОСЛЕДИЦИ КОИ ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложеното изменување и дополнување на Законот за пожарникарството во членовите 1 и 2, ќе се овозможи на општините кои немаат формирано противпожарни единици такви да формираат, бидејќи во праксата често пати се случуваше противпожарните единици да интервенираат задоцнето или  воопшто да не интервенираат, повикувајќи се на нејасната законска регулатива.


Целта на измените во членот 2 овој закон, е да се создадат такви критериуми  за пополнување на противпожарните единици кои од една страна ги задоволуваат потребите за ефикасна интервенција, а од друга страна се врши и прилагодување на можностите на општината. 
Измената во членот 3 од овој закон, е потребна заради  подигање на квалитетот на обуката која ќе се спроведува во Центарот за обука на Дирекцијата. Таквата обука се спроведуваше во многу субјекти без да се води сметка за квалитетот на истата.

Целта на членот 4 овој закон, е да се пропише содржината и начинот на спроведување на редовна и постојана едукација на пожарникарите со новини од постојните технички норми и практика и да се пропише начинот на преглед и одржување на техничката опрема со која располагаат противпожарните единици, кое до предложувањето на овие изменувања и дополнувања не е пропишано.

Предвидената измена во членот 5 овој закон е потребна од причини што заштитата од пожари, особено во урбаните средини е доста сложена и специфична работа, па затоа е потребно во рамките на средното образование да се образуваат кадри противпожарни техничари.


Утврдувањето на психофизичката и здравствената состојба на вработените вклучително и специфичните дејности, се врши во согласност со Законот за здравствена заштита. Дирекцијата за заштита и спасување не може да извршува такви надлежности, што се потврдува со фактот дека седум години по стапувањето во сила на овој закон, дадената обврска не е извршена. 
Со додавањето на единаесет нови членови после членот 11, а содржани во членот 6 на овој закон ќе се прецизираат одредени права и обврски од работен однос кои произлегуваат од специфичноста на пожарникарската служба. Заедницата на единиците на  локалната самоуправа се вклучува во процесот на донесување на акти кои се од значење за пожарникарите.
Со измените предвидени во членот 7 од овој закон ќе се прецизира која е таа институција  за оспособување и обука на кадри од областа на заштитата и спасувањето. Бидејќи противпожарната заштита е дел од системот за заштита и спасување (Закон за заштита и спасување), а директорот на Дирекцијата за заштита и спасување е овластен да донесува наставни планови и програми, најцелисходно е и оваа програма за оспособување да ја донесува директорот на Дирекцијата. 

Во членот 8 од овој закон прецизно и конкретно се утврдува обврската за формирање на противпожарни единици и тоа во оние правни лица кои се посебно загрозени од пожари, заради високата пожарна оптовареност на материјалите со кои работат, а кои покрај објектите на правното лице ја загрозува и пошироката околина.


И во членот 9 од овој закон се става обврска за пожарникарите во правните лица да бидат соодветно стручно оспособени, токму поради фактот што објектите и технолошкиот процес во кои работат се посебно загрозени од пожари,а тоа бара и посебна стручна подготовка заради соодветна,брза и ефикасна интервенција.


Измената во членот 10 на овој закон предвидува прегледите за психолошката и здравствената состојба на пожарникарите да се извршуваат на две години наместо на една, што е реален временски рок. Со тоа ќе се намалат финансиските обврски на работодавецот.

Во членот 11 од овој закон се конкретизира раководењето со гаснењето на пожарите во услови кога се вклучени две или повеќе противпожарни единици, при што предимство се дава на повисокото звање односно чин. Оваа потреба произлезе од искуствата од досегашната практика во гаснењето на пожарите.


Со членот 12 од овој закон, доверба им се дава во раководењето на пожарникарите од територијалните противпожарни единици, кои во согласност со овој закон треба да се стручни лица оспособени за гаснење на пожарите на отворен простор, вклучително и шумите. Досегашната законска уреденост ги ставаше стручните лица во подредена положба на шумските работници кои не се доволно образовани и квалификувани за водење на таквите интервенции.


Членот 13 од овој закон дава конкретна обврска на територијалните противпожарни единици, да ја известуваат Дирекцијата за заштита и спасување за интервенциите кои ги имале и тоа во рок од 10 дена. Тоа е неопходно заради водење на ажурна евиденција и соодветно анализирање на успешноста на извршените интервенции. Базата на овие податоци ќе послужи како препорака за унапредување на тактиката во гаснењето на пожарите.


Во членот 14 од овој закон се утврдува обврската на сервисерите на противпожарна опрема и стабилните инсталации, да ги подмират финансиските трошоци за добивање на овластувањето. Исто така се прецизира времетраењето на одземањето на овластувањето во случај кога не ги исполнува условите за работа, односно начинот за трајно одземање на овластувањето. Со ова треба да се створи ред за постојано исполнување на условите за работа, односно за квалитетно сервисирање на противпожарните апарати и стабилните инсталации и системи.


Со членот 15 од овој закон, се задолжуваат противпожарните единици постојано да ја проверуваат исправноста на опремата со која располагаат и да ја одржуваат во исправна состојба, што е битен предуслов за навремена и ефикасна интервенција.


Со членот 16 од овој закон средствата наплатени од премиите за осигурување на имот од пожари ќе се овозможи да се користат и за потребите на авионите за гаснење на пожари на Дирекцијата.

Со членот 17 од овој закон, се појаснува дека средствата за финансирање се наменети за финансирање на пожарникарството. 

Потребата за дополнување предвидена во членот 18 од овој закон, е исто така неминовна за редовно работење на противпожарните сојузи на општините, а со тоа и за нивно соодветно вклучување во спроведувањето на противпожарната превентива и гаснење на пожарите.


Со донесувањето на Законот за измени и дополнување на Законот за заштита и спасување („Сл. весник на РМ“ бр.86/2008), надзорот на спроведувањето на одредбите од Законот за заштита и спасување не го врши Генерален инспектор, туку инспектори за заштита и спасување, па поради што е неопходно да се изврши оваа измена дадена во членот 19 од овој закон што претставува и усогласување со истиот.


Дополнувањата во членовите 20, 21 и 22 од овој закон имаат за цел да ги санкционираат субјектите кои не ги извршуваат обврските кои им се дадени со овој закон. Тоа е потребно од причини што пожарите може за час да го проголтаат имотот на луѓето, а и да однесе човечки жртви.  


Со членот 23 се врши усогласување со Законот за прекршоците.

Со членовите 24 и 25 се уредува преодниот режим во врска со статусот на лицата кои веќе работат како пожарникари и лицата кои ќе се вработат во периодот што следува од донесувањето на Законот до стапувањето на сила на одредбите со одложна примена. Бидејќи во средното образование не се образува стручен кадар противпожарен техничар, а противпожарните единици имаат потреба за вработување на определен број на пожарникари, во согласност со утврдените критериуми и природниот одлив, потребен е четиригодишен период од преодно решавање на вработувањето на начин како што е предложено во членот 28 од овој закон. Период од 4 години е земен од причини што образовниот процес за техничар трае 4 години, а толку е потребно за завршување на првата генерација на противпожарни техничари.

Се предвидува подзаконските акти кои произлегуваат од овој закон да се донесат во рок од една година од неговото стапување на сила (член 26),  а се овластува Законодавно – правната комисија на Собранието да утврди пречистен текст на Законот за пожарникарството (член 27).               .

Имајќи ги предвид изнесените факти, односно значењето на Законот за пожарникарството и суптилноста на областа која ја уредува се наметнува потреба за изменување и дополнување на постојниот закон, односно целосно регулирање на сите аспекти за подобро функционирање на пожарникарството во Република Македонија.

        ОДРЕДБИ НА ПОСТОЈНИОТ ТЕКСТ НА  ЗАКОН ШТО СЕ МЕНУВААТ

                                                  ЗАКОН ЗА ПОЖАРНИКАРСТВОТО

                   “Службен весник на Република Македонија” бр.67/04 и 81/07 

Член 5

(1) Заради гаснење на пожари, спасување на животот на граѓаните и заштита на имотот загрозени од пожари и експлозии, укажување на техничка помош при незгоди и опасни ситуации, како и извршување на други работи при несреќи и непогоди, се формираат противпожарни единици.

(2) Противпожарните единици од ставот 1 на овој член, можат да вршат и определени непрофитабилни услуги заради подобрување на нивната техничка опременост и услови за работа, кои не смеат да го оневозможуваат или попречуваат извршувањето на функциите од ставот 1 на овој член.

(3) Територијални противпожарни единици формираат Градот Скопје и општините: Битола, Велес, Гевгелија, Гостивар, Кочани, Куманово, Охрид, Прилеп, Струмица, Тетово, Штип, Ресен, Кавадарци, Валандово, Дебар, Берово, Виница, Делчево, Крива Паланка, Кратово, Струга, Кичево, Крушево, Македонски Брод, Радовиш, Свети Николе, Пробиштип, Демир Хисар и Неготино.

(4) Територијални противпожарни единици можат да формираат и општините чие седиште е оддалечено повеќе од 20 километри од општините од ставот

(3) на овој член.

(5) Заради оперативно делување при гаснењето на големи пожари на целата територија на Република Македонија, територијалните противпожарни единици на градот Скопје и општините: Битола, Куманово, Тетово, Прилеп, Велес Кавадарци, Гевгелија, Струмица, Кичево, Охрид, Кочани, Штип и Гостивар, ќе дејствуваат и како противпожарни единици на Република Македонија.

Член 6

(1) Минималниот број на пожарникари во противпожарните единици од

членот 5 ставови 3 и 4 на овој закон, треба да изнесува:

- во општините до 5.000 жители - 13 пожарникари, од кои најмалку четири професионални пожарникари;

- во општините од 5.000 до 12.000 жители - 13 пожарникари, од кои најмалку девет професионални пожарникари;

- во општините од 12.000 до 24.000 жители - 17 пожарникари, од кои најмалку 13 професионални пожарникари;

- во општините со над 24.000 жители, бројот на професионални пожарникари се зголемува над бројот на пожарникари од ставот (1) алинеја 4 од овој член, зависно од големината на подрачјето кое го покрива противпожарната единица, степенот на загрозеноста од пожари и видот на објектите што се заштитуваат, така што во општините до 50.000 жители на секои 1.500 жители, а во општините со над 50.000 жители - на секои 2.000 жители, најмалку еден професионален пожарникар.

(2) При определувањето на бројот на пожарникари на единиците од ставот (1) на овој член, бројот на жителите на општината која формира противпожарна единица се зголемува за бројот на жителите на општината кои според одредбите на овој закон не се должни да формираат ваква единица, а нивното подрачје го покрива противпожарната единица од општината која ја формира единицата.

(3) Општината која согласно со одредбите на овој закон не формира противпожарна единица, учествува во финансирањето на противпожарната единица формирана во општината која го покрива нејзиното подрачје.

Член 7

(1) Заради гаснење на пожари во шуми и други отворени простори, во услови на зголемена опасност од настанување на вакви пожари, на барање од Дирекцијата за заштита и спасување (во натамошниот текст: Дирекцијата), општините ангажираат сезонски пожарникари, кои дејствуваат во состав на единиците од членот 5 на овој закон. Приоритет при ангажирањето на сезонски пожарникари имаат пожарникарите на доброволните противпожарни единици и друштва во кои членувале најмалку две години.

(2) Пред почетокот на ангажманот, пожарникарите од ставот (1) на овој член, се должни да завршат обука, согласно со посебна Програма која ја донесува директорот на Дирекцијата.

(3) Обуката на сезонските пожарникари согласно со ставот (2) на овој член, се спроведува во општината од која се ангажирани сезонските пожарникари.

(4)Трошоците за ангажирањето на сезонските пожарникари паѓаат на товар на општината од која тие се ангажирани.

(5) Директорот на Дирекцијата ќе донесе поблиски прописи за начинот на спроведување на обуката на сезонските пожарникари согласно со ставот (2) на овој член.
Член 8
(1) Противпожарните единици од членот 5 на овој закон, се организирани и опремени со соодветна техничка опрема и средства за гаснење на пожари, како и за извршување на другите задачи во рамките на нивната надлежност.

(2) Директорот на Дирекцијата поблиску ги пропишува правилата за вршење на службата, како и минималните критериуми за сместување, техничката опрема и средствата за гаснење на пожари со кои треба да располагаат противпожарните единици од членот 5 на овој закон.

Член 11

(1) Со противпожарните единици од членот 5 на овој закон, раководи лице кое има најмалку вишо образование од техничка насока и работно искуство од најмалку две години.

(2) Во противпожарните единици од членот 5 на овој закон, на работа како пожарникар може да се прими лице, кое покрај општите услови за вработување ги исполнува и следниве посебни услови:

- да е здравствено и психофизички способно;

- да има завршено средно образование - противпожарен техничар или средно образование од друга насока и образование за противпожарен техничар и

- во противпожарните единици со помалку од 30 пожарникари, да има положено и возачки испит од "Ц" категорија.

Приоритет во постапката за вработување имаат лицата кои биле ангажирани

како сезонски пожарникари согласно со овој закон.

(3) Психофизичката и здравствената способност од ставот (2) алинеја 1 на овој член, ја утврдува здравствена комисија што ја образува директорот на Дирекцијата. Начинот на работењето на здравствената комисија го пропишува директорот на Дирекцијата, во согласност со министерот за здравство.

Член 12

(1) Стручното оспособување на професионалните пожарникари се врши во институција за оспособување и обука на кадри од областа на заштитата и спасувањето согласно со Програма утврдена од Министерството за образование и наука.

(2) Во противпожарните единици од членот 5 на овој закон, лицата кои раководат со акциите за гаснење на пожари, се должни во рок од три месеци, сметано од денот на стекнување на тоа својство, да положат стручен испит за раководител на акција за гаснење на пожар и спасување на луѓе и имот, согласно со Програмата за оспособување на раководител на акција за гаснење на пожари и спасување на луѓе и имот, пред Комисија формирана од директорот на Дирекцијата.

(3) Програмата за оспособување на раководител на акција за гаснење на

пожар и спасување на луѓе и имот, како и составот на Комисијата за полагање на стручен испит за раководител на акција за гаснење на пожар и спасување на лица и имот, ги пропишува директорот на Дирекцијата.

Член 14

(1) Професионални противпожарни единици во правните лица се формираат

за сопствени или заеднички потреби.

(2) Владата на предлог од директорот на Дирекцијата, по претходно прибавено мислење од општините ги определува правните лица кои се должни да формираат професионални противпожарни единици, како и видовите, големините и седиштето на единиците.

(3) Правните лица во кои се основани единиците од ставот (1) на овој член, со посебен акт ја утврдуваат минималната техничка опрема и средствата за гаснење на пожари.

(4) Дирекцијата дава мислење по актот од ставот (3) на овој член.

Член 16

(1) Со противпожарните единици од членот 14 став (1) на овој закон, раководат лица кои имаат завршено најмалку средно образование – противпожарен техничар или средно образование од друга насока и образование за противпожарен техничар.

(2) Во единиците од членот 14 став (1) на овој закон, може да се прими на работа лице кое покрај општите услови за вработување ги исполнува и следниве посебни услови:

- да е здравствено и психофизички способно за вршење на

пожарникарски работи и

- да има завршено средно образование - пожарникар или образование од друга насока и образование за пожарникар, според Програма утврдена од Министерството за образование и наука.

Член 18

Пожарникарите на противпожарните единици од членовите 5 и 14 став (1) на овој закон, задолжително еднаш годишно се упатуваат и извршуваат контролен лекарски преглед.

Член 33

(1) Со гаснењето на пожарот раководи одговорното лице на противпожарната

единица која прва почнала да го гасне пожарот.

(2) Во правните лица кои имаат противпожарна единица согласно со членот 14 став (1) на овој закон, со гаснењето на пожарот раководи командирот на таа противпожарна единица.

(3) Кога при гаснењето на пожарот учествува професионална противпожарна

единица и доброволна противпожарна единица, со гаснењето на пожарот раководи одговорното лице на професионалната противпожарна единица, независно која единица прва започнала со гаснење на пожарот.

Член 34

(1) Со гаснењето на пожари во шуми и на други отворени простори, за чие гаснење се доволни силите на противпожарните единици на чие подрачје настанал пожарот, како и граѓаните кои се вклучени во гаснењето на пожарот, раководи одговорното лице на таа противпожарна единица.

(2) Кога во гаснењето на пожари во шуми и на други отворени простори покрај силите од ставот (1) на овој член се вклучени и вработените во правното лице кое стопанисува со опожарените површини, со гаснењето на пожарот раководи одговорното лице во тоа правно лице, согласно со неговиот план за заштита од пожари.

(3) Кога во гаснењето на пожар се ангажираат силите за заштита и спасување,

со гаснењето на пожарот раководи Штабот на силите за заштита и спасување.
                                                                             Член 43

(1) Противпожарните единици се должни да водат посебна евиденција за настанатите пожари, експлозии, интервенции за гаснење и интервенции за други настани, според единствена методологија и за тоа да ја известат Дирекцијата и општината која ги формирала противпожарните единици.

(2) Државните органи, правни лица и лицата кои самостојно вршат дејност се

должни да водат евиденции и најдоцна во рок од пет дена да ја известат Дирекцијата и територијалната противпожарна единица на нивното подрачје за настанатите пожари во нивните објекти и предизвиканите последици од истите.

(3) Директорот на Дирекцијата ќе донесе поблиски прописи за формата на обрасците, начинот на водење на евиденциите на настанатите пожари, експлозии, интервенции за гаснење на пожари и други настани.

Член 45

(1) Одржување и сервисирање на стабилни инсталации за откривање, јавување и гаснење на пожари и откривање на експлозивни смеси, може да врши правно лице регистрирано за вршење на таква дејност, кое располага со соодветна техничка опрема за работа и има вработено најмалку две лица од кои едното има завршено минимум вишо образование од техничка насока, а другото има завршено минимум средно образование од техничка насока.

(2) Правното лице кое ги врши работите од ставот (1) на овој член треба да има овластување од Дирекцијата.

(3) Одржувањето, сервисирањето и испитувањето на инсталациите од став 1 на овој член, правните лица се должни да го вршат согласно со техничките нормативи, стандарди и упатства на производителот, а најмалку еднаш годишно.

(4) Правните субјекти во кои се врши одржување, сервисирање и испитување на инсталациите од ставот (1) на овој член, се должни да водат посебна евиденција за извршеното одржување, сервисирање односно испитување на инсталациите од ставот (1) на овој член.

(5) За извршеното сервисирање, односно испитување на инсталациите од ставот (1) на овој член, сопственикот односно корисникот на објектот прибавува потврда од правниот субјект кој го извршил сервисирањето, односно испитувањето.

(6) На правното лице од ставот (1) на овој член, ќе му се одземе овластувањето ако работите не ги врши согласно со техничките нормативи, стандарди и упатства или ако престане да ги исполнува кадровските и техничките услови за вршење на таа дејност.

(7) Директорот на Дирекцијата ќе донесе прописи за утврдување на поблиските критериуми кои треба да ги исполнуваат правните лица од ставот (1) на овој член што се однесуваат на техничката опрема.

Член 48

(1) Противпожарните единици се должни да вршат периодично испитување и

проверка на исправноста на противпожарната опрема со која тие располагаат.

(2) Директорот на Дирекцијата ќе донесе поблиски прописи за начинот, постапката и роковите во кои треба да се изврши испитување на противпожарната опрема од ставот (1) на овој член.

                                                                              Член 50

1) Средствата од членот 49 став (1) алинеја 1 на овој закон се обезбедуваат за финансирање на платите и надоместоците на вработените во противпожарните единици од членот 5 на овој закон, согласно со законот со кој се уредува финансирањето на единиците на локалната самоуправа,доколку со овој закон поинаку не е уредено.

(2) Средствата од членот 49 став (1) алинеја 3 на овој закон се уплатуваат на посебна сметка во Дирекцијата, со утврдена намена за набавка на противпожарна опрема и средства за гаснење на пожари за противпожарните единици од членот 5 став (5) на овој закон.

(3) Дирекцијата формира Комисија за одобрување на набавка на противпожарна опрема и средства за гаснење на пожари за противпожарните единици од членот 5 став (5) на овој закон (во натамошниот текст: Комисија).

(4) Комисијата од ставот (3) на овој член е составена од по два претставника од Дирекцијата и Здружението на единиците на локалната самоуправа и еден претставник од Министерството за финансии.

(5) Претседател на Комисијата е претставник од Дирекцијата.

(6) Комисијата има задача врз основа на јасни и транспарентни критериуми да ги утврди потребите и приоритетите за набавка на противпожарна опрема и средства за гаснење на пожари за противпожарните единици од членот 5 став (5) на овој закон, да го следи извршувањето на постапката за набавка и до Дирекцијата да поднесе предлог за распределба на противпожарната опрема и средства за гаснење на пожари по општини.

(7) На предлог на Дирекцијата, Владата донесува одлука за распоредување на набавената противпожарна опрема и средства за гаснење на пожари на општините.

(8) Директорот на Дирекцијата, на предлог на Комисијата од ставот (3) на овој член, одлучува и за отстапување на користена противпожарна опрема од противпожарна единица на која и е доделена нова противпожарна опрема на друга противпожарна единица. Противпожарната опрема која се отстапува треба да биде од ист вид, односно за иста намена со новата противпожарна опрема.

Член 51

(1) Средствата од членот 49 став (1) алинеи 2, 4, 5, 6 и 7 на овој закон, се обезбедуваат за:

- финансирање на тековните оперативни активности и набавка на противпожарна опрема на територијалните противпожарни единици од

членот 5 ставови (3) и (4) на овој закон;

- учество во финансирање на противпожарната единица која го покрива нејзиното подрачје, а која согласно со одредбите на овој закон не формира противпожарна единица, во висина сразмерно на бројот на жителите на таа општина;

- финансирање на програмски активности на доброволните противпожарни

друштва и нивните здруженија на подрачјето на општината и

- финансирање на ангажманот и потребите на сезонските пожарникари,

доброволните пожарникари и граѓаните кои учествуваат во акции на гаснење на пожар, согласно со одредбите на овој закон.

Член 52

Противпожарниот сојуз на Република Македонија се финансира од

средствата од членот 49 став (1) алинеја 3 на овој закон кои се приход на

Дирекцијата, во висина од 10%, согласно со годишната програма на

активности која ја одобрува Дирекцијата.

Член 53

Надзор над оперативното работење на противпожарните единици, организацијата на гаснењето на пожарите, одржувањето, сервисирањето и

испитувањето на стабилни инсталации за откривање, јавување и гаснење на

пожарите, како и над одржувањето, сервисирањето и испитувањето на противпожарните апарати, врши  генерален инспектор согласно со законот со

кој се уредуваат правата, обврските и надлежностите на генералниот инспектор.

Член 54

(1) "Глоба во износ од 2.000 до 5.000 евра во денарска противвредност ќе му се изрече за прекршок на правното лице, ако:".

- не формира професионални противпожарни единици, согласно со

одредбите на членот 14 став (2) на овој закон;

- не ја почитува одредбата од членот 30 на овој закон;

- за заштита од пожари користи супстанции кои ја загрозуваат животната средина и озонската обвивка, спротивно на начинот утврден во посебниот пропис од членот 44 став (4) на овој закон;

- не е регистрирано за вршење на дејност, согласно со членот 45 став (1) на овој закон;

- нема овластување согласно со членот 45 став (2) на овој закон и

- не ги исполнува условите од членот 46 став (3) на овој закон и нема овластување од Дирекцијата согласно со членот 46 став (4) на овој закон.

(2) За прекршокот од ставот (1) на овој член, "ќе му се изрече глоба во износ од 800 до 1.200 евра во денарска противвредност и на одговорното лице во правното лице од ставот (1) на овој член.

Член 55

(1) Глоба во износ од 1.200 до 2.000 евра во денарска противвредност ќе му се изрече за прекршок на правното лице, ако:". 

- не ја почитува одредбата од членот 18 на овој закон;

- не постапи согласно со одредбата од членот 25 на овој закон;

- не постапи согласно со одредбата од членот 26 став (2) на овој закон;

- не ги стави на располагање своите средства, опрема и вработени потребни

за спроведување на акцијата за гаснење на пожар, согласно со членот 39

став (2) на овој закон;

